
ОАК Рўйхати 
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

mailto:scienceproblems.uz@gmail.com
https://t.me/scienceproblems_uz

Kirish. Bugungi kunda butun jahonda pedagogik amaliyotda oʻqituvchilarning oʻz 

pedagogik faoliyatiga refleksiv yondashuvini rivojlantirish orqali ularning bilim berish 

imkoniyatlarini kuchaytirish, malakalarini tizimli va uzluksiz olib borish. Xorijiy tillarni, 

xususan ingliz tilini oʻrganish oʻta dolzarb boʻlib borayotgan zamonaviy dunyoda oʻquvchilarda 

xorijiy tillarga qiziqishni rivojlantirishning innovatsion tizimini refleksiyaga asoslangan 

yondashuvlar asosida joriy etish mexanizmlarini rivojlantirish muhim ahamiyat kasb etadi. 

Adabiyotlar tahlili. Dunyoda xorijiy tillarni, xususan ingliz tilini oʻqitish tizimini 

rivojlantirish va zamonaviy metodik texnologiyalarni joriy etishga doir qator ishlar amalga 

oshirilib, refleksiv yondashuvning zamonaviy komponentlarini toʻliq qamrab oladigan tizimli 

tadqiqot olib borish bugungi kunning dolzarb vazifasiga aylanmoqda. Shu jihatdan 

oʻquvchilarning kommunikativ kompetensiyasini oshirish, ijodiy tafakkurini rivojlantirishga 

yoʻnaltirilgan zamonaviy metodik texnologiyalaridan foydalanish imkoniyatini kengaytirish, 

oʻqituvchilarning oʻz kasbiy mahoratlarini tizimli oshirib borish mexanizmlarini 

takomillashtirishga qaratilgan uslubiy adabiyotlar yaratish va ulardan dars jarayonini tashkil 

qilish taʼlim jarayonida muhim ahamiyat kasb etmoqda. 

Bugungi kunga qadar refleksiv yondashuvga qaratilgan bir qator diqqatga sazovor ishlar 

dunyo yuzini koʻrgan. Ularda asosan oʻquvchining refleksiv taʼlim olishi borasida fikr yuritiladi. 

Biz esa urgʻuni oʻqituvchi faoliyatida refleksiyasining namoyon boʻlishi va oʻquv-tarbiya 

jarayonini refleksiv yondashuv asosida tashkil etishga qaratamiz. 

Tadqiqot metodologiyasi. Respublikamizda ingliz tilini oʻqitish tizimida oʻqituvchining 

oʻz ishini sifat jihatidan yaxshilash mexanizmlarini takomillashtirishga qaratilgan uslubiy 

qoʻllanmalar, elektron qoʻllanmalar, test yoki nazorat qiluvchi dasturlar, elektron kutubxona, 

oʻquv-meʼyoriy hujjatlar, kompyuter texnologiyalari asosida oʻqitishga moʻljallangan dasturiy 

vositalar, multimediali elektron darsliklar, elektron oʻrgatuvchi kurslar, masofali taʼlimga 

moʻljallangan portallarni tez surʼatlar bilan rivojlanib bormoqda. Bu esa, til oʻqitish borasida 

ilgʻor xorijiy tajribalarni taʼlim tizimiga keng joriy etish, oʻqituvchilarning oʻz malakalarini 

uzluksiz oshirib borish mexanizmlarini takomillashtirishga qaratilgan zamonaviy pedagogik 

texnologiyalarni qoʻllash mexanizmini takomillashtirishni taqozo etadi. 

Tahlillar va natijalar. Refleksiya (lot. reflexio – ortga qaytish, aks etish). 1) kishining 

oʻz xatti-harakatlari va ularning asoslarini tushunib yetishi, fahmlashiga qaratilgan nazariy 

faoliyati, bilishning alohida bir shakli; 2) fikrlash, oʻz-ozini nazorat qilish; 3) oʻzining shaxsiy 

harakatlari va ularning qonun-qoidalarini fikrlashga yoʻnaltirilgan faoliyatining nazariy shakli; 

4) oʻz ruhiy holati haqida oʻylash, xayol surish, fikr yuritish, uni tahlil etishga moyillikni 

anglatadi[1]. 

Refleksiya – bu koʻp jihatdan inson hayotining ontologik tomonini ifodalaydi va 

insonning oʻziga xos xususiyatlaridan biri hisoblanadi [2: 46-54 b ] 

Refleksiya inson subyektivligining eng muhim, markaziy hodisasi boʻlib, buning uchun 

quyidagi taʼrifni keltirish mumkin: “... bu insonning oʻziga xos qobiliyati, u shaxsga oʻz fikrlarini 

tahlil qilish va mustaqil bildirishiga imkon beradi, shuningdek, hissiy holatlar, kechinmalar, 

odamlarning xatti-harakatlari va munosabatlarini aks ettiradi, umuman olganda — alohida 

eʼtibor (tahlil va baholash) va amaliy oʻzgarish (oʻzgarish va rivojlanish)ga imkon beradi [3:382 

b ]. 

Pedagogik adabiyotlarda refleksiv jarayonlarni izohlashning ikki turi ajratib koʻrsatiladi: 

– kognitiv va hissiy kechinmalar mohiyatini izohlashga va ularni konstruksiyalashga olib 

keladigan ongning refleksiv tahlili;  

– insonning oʻz-oʻzini va shaxslararo muloqot mazmunini tushunish refleksiyasi. 

Refleksiya oʻzini-oʻzi anglashning tasvirlanishi, muloqot jarayonida subyektning 

suhbatdosh sifatida qanday qabul qilinayotganligini anglashi, subyektning muammoni va uning 

vujudga kelish sabablarini koʻra olishi, aniqlashi, oʻrganishi va tahlil qila olish qobiliyati. 

Taʼlim jarayonida baʼzi hollarda oʻqituvchi oʻz darsidan va oʻquvchilaridan kutayotgan 

natija aslida erishilgan natijadan farq qilib qolishini kuzatish mumkin. Oʻqituvchi dars 

jarayonida koʻplab muammolarga duch keladi. Misol uchun, u darsini juda yaxshi rejalashtirib, 

puxta tayyorgarlik koʻrsa-da, amaldagi natija kutilganiday boʻlmay qolishi, oʻquv rejasida 

tavsiya etilgan metodika mazkur dars jarayoniga toʻgʻri kelmay qolishi mumkin. Bunday 

hollarda oʻqituvchi darsdan soʻng dars jarayonida boʻlib oʻtgan hodisalar va mavjud boʻlgan 

holatlar haqida oʻylashi, dars jarayonini qayta tahlil qilishi, xatolik va kamchiliklarni topishi, 

dars haqida hamkasblarining fikrini oʻrganishi yoki oʻquvchilarning fikr-mulohazalarini 

toʻgʻridan-toʻgʻri soʻrab bilishi mumkin. Ana shunday jarayonlarni boshidan oʻtkazadigan 

oʻqituvchini biz taʼlim jarayoniga refleksiv yondashadigan oʻqituvchi deb atashimiz mumkin.  

Refleksiya orqali taʼlim-tarbiya jarayoni ishtirokchilarining oʻz faoliyatiga boʻlgan 

munosabati muvofiqlashtiriladi va hamkorlikdagi faoliyatning shakl va mazmuniga mos 

ravishda mazkur faoliyatning qayta tashkil etilishi taʼminlanadi [3: 46-54-b] 

G.S.Suxobskaya va L.L.Gorbunovalar tomonidan “refleksiya oʻzini oʻzi anglashning 

tasvirlanishi, muloqot jarayonida subyektning suhbatdosh sifatida qanday qabul 

qilinayotganini anglashi, subyektning muammoni va uning vujudga kelish sabablarini koʻra 

olishi, aniqlashi, oʻrganishi va tahlil qila olish qobiliyati”[4:24-b] sifatida aks ettiriladi. 

B.Z.Vulfov “kasbiy refleksiya – bu oʻz-oʻzini, “men” imkoniyatlarini oʻz “men”i bilan 

bogʻlash” [5], deb hisoblaydi. Tanlangan kasb nimani talab qiladi, u haqida mavjud gʻoyalar 

bilan kasbiy oʻzini oʻzi belgilash, degan xulosaga keladi. 

V.I.Slobodchikov va Ye.I.Isaev “pedagogik refleksiya oʻqituvchining oʻzini va oʻz xatti-

harakatlarini obyektiv baholashi, oʻquvchilar va boshqalar tomonidan oʻzini qanday qabul 

qilinayotganini, eng avvalo, u muloqot jarayonida kimlar bilan oʻzaro taʼsirda ekanligini 

tushunish qobiliyati”[6] sifatida talqin etadilar. 

Respublikamiz olimlarini E.Seytxalilov, M.Quronov, I.Majidovlarning fikricha, refleksiya 

samarali fikrlashning muhim shakli, yuz berayotgan hodisani keng tizimda tushunish 

jarayonlarini alohida tashkil etish, vazifalarni hal qilishga jalb etilgan shaxs hamda boshqa 

odamlarning oʻzini oʻzi tahlil qilishi, oʻz holati hamda harakatlarini faol oʻylab koʻrishdan iborat 

jarayondir. Shu sababdan refleksiya (orqaga qaytish) ham ichidan (bir insonning kechinmalari 

va oʻziga oʻzi hisob berishi, tahlil qilishi), ham tashqaridan (jamoa boʻlib fikrlash faoliyati va 

birgalikda yechim izlash) boʻlishi mumkin. 

Refleksiya orqali taʼlim-tarbiya jarayoni ishtirokchilarining oʻz faoliyatiga boʻlgan 

munosabati muvofiqlashtiriladi va hamkorlikdagi faoliyatning shakl va mazmuniga mos 

ravishda mazkur faoliyatning qayta tashkil etilishi taʼminlanadi. Bu bilan bogʻliq ravishda 

quyidagi refleksiv jarayonlar ajratib koʻrsatiladi: 

• oʻz-oʻzini va boshqalarni tushunish; 

• oʻz-oʻziga va boshqalarga baho berish; 

• oʻz-oʻzini va boshqalarni izohli tahlil qilish. 

Odatda, refleksiv koʻnikmalar fikrlash, oʻz-oʻzini anglash, oʻz-oʻzini nazorat qilish, 

oʻzining shaxsiy xatti-harakatlari va ularning oqibatlarini tushunish uchun yoʻnaltirilgan 

faoliyat shakli sifatida namoyon boʻladi. Shuningdek, refleksiv koʻnikmalar sogʻlom tafakkurni 

rivojlantirishning asosiy indikatori sifatida belgilanadi. 

Bugungi taʼlim amaliyoti uchun refleksiv oʻqituvchi boʻlish juda muhimdir. Buning uchun 

esa u oʻz dars jarayonida amalga oshirgan harakatlarini qayd qilib bora olishi katta amaliy 

ahamiyatga ega. Zero, “oʻqituvchilarning yoshlarga taʼlim va tarbiya berishdagi masʼuliyatini, 

doimiy kasbiy rivojlanishdagi talabchanligini oshirish”[7] bugungi istiqbolli natijalarni 

kutayotgan “Yangi Oʻzbekiston” taʼlim muhiti uchun zarurat sanaladi. 

Xorij olimi Bailey oʻqitishga “refleksiv yondashuvni oʻz qilayotgan ishlari va qarashlari 

hamda motivlarining mohiyatini anglab yetishga intilayotgan va oʻz faoliyatini 

takomillashtirishga harakat qilayotgan mutaxassislarning amalga oshirayotgan ishlariga aniq 

baho berish gʻoyasidir”, deb taʼrif beradi[8:23-37-b]. Uning fikriga koʻra, taʼlim jarayoniga 

refleksiv yondashuvni bir nechta shakllarda olib borish mumkin, jumladan, dars ishlanmalarida 

notatsiya (qayd) qilib borish va saqlab qoʻyish, dars jarayonini video yoki audio shaklida yozib 

borish, oʻqituvchi jurnalini tutish, oʻqituvchilik faoliyati haqida internetda blog yuritish va 

boshqalar. “Professional oʻqituvchi uchun darsda bajarilayotgan mashq (topshiriq) 

oʻquvchilarni jalb qilib olish nuqtai-nazaridan qanchalik samarali ekanini baxolab borishga 

harakat qilish juda muhim masaladir”[9]. 

Dars davomida sodir boʻladigan voqea-hodisalar va maqsadlarga erishishning alternativ 

usullari haqida tanqidiy mulohaza yuritadigan oʻqituvchi refleksiv oʻqituvchidir.[10] 

Shuningdek, Farrel[11:83-94-b] “oʻqituvchilarning kasbiy rivojlanishida refleksiv 

amaliyotdan foydalanish ularning oʻz faoliyatlariga ongli va muntazam ravishda refleksiv 

munosabatda boʻlish orqali rivojlantirishga erishish mumkin”, degan xulosani bayon etadi. 

Maʼlumki voqelik va uning insonlar ongidagi inikosi har doim ham bir xil boʻlavermaydi, 

oʻqituvchilar amalga oshirmoqchi boʻlgan ishlar va aslida sodir boʻladigan holatlar koʻpincha 

bir-biriga mos tushmay qoladi. Farrel yana shuni qoʻshimcha qiladiki, oʻqituvchilar oʻz 

tajribalari va boshqa oʻqituvchilar tajribalari haqida maʼlumotlarni toʻplashning koʻplab 

usullaridan foydalanishi mumkin. Soʻrovnoma va savol javoblar oʻtkazish, hamkasblari 

yordamida yoki ularsiz dars tahlillari oʻtkazish, oʻqituvchilar jamoasida muhokamalar 

oʻtkazish, axborot texnologiyalaridan foydalanish (bloglar, forumlar, suhbatlar) ana shular 

jumlasidandir. 

Suherdining taʼkidlashicha, “professional oʻqituvchi boʻlishning usullaridan biri bu 

refleksiv malakalarni shakllantirishdir”[12]. U refleksiv mahoratni rivojlantirishda oʻqituvchi 

oʻtadigan darsi jarayonidagi oʻzining kuchli va nisbatan zaif tomonlarini tashxis qilishini ham 

eʼtirof etadi. 

A.Soisangwarn va S.Wongwanichlar ham “oʻz faoliyatini doimiy kuzatib tahlil qilib 

boradigan oʻqituvchilar oʻz kasbiy mahoratlarini sifat jihatidan yaxshilab professional oʻsishga 

erishadilar”[13], deb taʼkidlab oʻtadi. 

Aynan refleksiv taʼlim berish oʻqituvchilarning professional malakalarini oshirishning 

usullaridan biridir. Shu sababdan oʻqituvchilar oʻz faoliyatlari va darsni amalga oshirish 

jarayonida refleksiv yondashishi talab qilinadi, chunki refleksiv taʼlimning oʻqituvchi va 

oʻquvchilar uchun bir qator afzalliklari mavjud (1.1.1-rasmga qarang). 

 
 

1.1.1-rasm. Refleksiv taʼlimning oʻqituvchi va oʻquvchi uchun afzalliklari. 

Refleksiv taʼlim kasbiy oʻsishni taʼminlaydigan muhit sanaladi. Bunda keng ichki fikrlash 

jarayoni amalga oshadi, u orqali kuchli hamda zaif tomonlarni yaxshiroq tushunish imkoni 

yuzaga keladi. Oʻqituvchi maqsadlar va natijalarni qayd etish orqali oʻqitish tartibini, oʻqitish 

usullarini oʻzgartirishi va sinf jamoasi bilan ishlashda strategik maʼlumotlardan foydalanishni 

yoʻlga qoʻyadi. 

Xulosalar. Taʼlim jarayoniga refleksiv yondashuv har bir oʻqituvchidan tinimsiz 

harakatlarni: oʻzgarishlarni amalga oshirish uchun harakat, turli vaziyatlarni toʻlaqonli 

tushunishga harakat va eng asosiysi doimiy professional rivojlanishga boʻlgan harakatni talab 

qiladi. Bundan tashqari, oʻqituvchilar oʻz oldilariga uzoq muddatli kasbiy maqsadlarni 

qoʻyishlari talab etiladi, agar ular shu kasblarida salmoqli natijalarga erishmoqchi boʻlsalar, 

vaqt oʻtishi bilan tobora murakkab vazifalar va majburiyatlarni bajarib borishlari ahamiyatlidir. 

Shuningdek, yaxshi taʼlim jarayonini yoʻlga qoʻyishda bir qator vazifalarni amalga oshirish 

mumkin, lekin taʼlim jarayonida maqsadni amalga oshirishda muvaffaqiyatga erishishning eng 

birinchi omili oʻqituvchi va uning samarali faoliyati hisoblanadi. 

